
Regenza è cunter adattar valur da l’atgna locaziun
La regenza propona da refusar ina incumbensa parlamentara da la fracziun liberaldemocratica

DA MARTIN CABALZAR

■ Per motivs giuridics d’egualitad e
pervi dal manco d’entradas da radund
6,9 milliuns per chantun e vischnan-
cas propona la regenza da refusar
in’adattaziun da la taxaziun da valur
da l’atgna locaziun. Quai propona la
fracziun liberaldemocratica dal cus-
segl grond en in’incumbensa parla-
mentara. Tenor la deputada Angela Ca-
sanova-Maron (pld Razén) creschan las
valurs da stimaziun da las immobiglias
en il Grischun ad in crescher. La valur
pli auta da las immobiglias effectue-
schia ch’era las valurs da l’atgna loca-
ziun che quintan sco entradas fictivas
tar las entradas da las persunas natiralas
creschan. Sco valur vala la summa ch’in
proprietari u giudider stuess pajar per
prender en locaziun in object sume-
gliant.

Pratica vertenta
Tenor la lescha d’armonisaziun da taglia
n’è betg mo la confederaziun, mabain er
ils chantuns obligads da suttametter la
valur da l’atgna locaziun a la taglia. Tar
la fixaziun da la valur da l’atgna loca-
ziun han ils chantuns dentant ina
tscherta libertad d’agir. Tenor Angela
Casanova è ina reducziun procentuala
da la valur da l’atgna locaziun tar l’im-
mobiglia u d’ina abitaziun duvrada per-
manentamain sez giustifitgada. Il pro-
prietari è main flexibel ch’il locatari e la
promoziun da la proprietad d’abitar sa-
ja francada en la constituziun federala.
Per immobiglias duvradas permanenta-
main sez conceda il Grischun ina de-
ducziun fiscala da 30% sin la valur da
l’atgna locaziun.

Valur è creschida per 31 pertschient
Tenor las indicaziuns da l’Uffizi federal
da statistica n’è la quota da proprietad
d’abitar en il Grischun praticamain betg
sa midada tranter ils onns 1990 e 2011.
Entaifer il medem temp ha il Grischun
gì in augment da la populaziun da var
11%.Tenor las indicaziuns da l’Admini-
straziun chantunala da taglia è la vulur
brutta da l’atgna locaziun creschida mo
ils onns 2002 fin 2011 da 939,6milliuns
sin 1229.4 milliuns l’onn 2011, pia in
augment da circa 31 pertschient.

Per deputada Angela Casanova è
quest augment enorm d’ina vart segir ina
consequenza da l’augment dals pajata-
glias secundars. Da l’autra vart sajan ils
pretschs da locaziun sa sviluppads entai-
fer ils ultims 10 onns da differenta ma-

niera. Tar objects paregliabels èn ils
pretschs da locaziun s’augmentads main
ferm ch’ils pretschs da la proprietad
d’abitar ed uschia er che la valur da
l’atgna locaziun. «Da quest svilup sto
vegnir tegnì quint cun adattar la taxaziun
da la valur da l’atgna locaziun», pretenda
Angela Casanova.

Per quel motiv ha ella – ensemen cun
cun 38 consutsegnants – incumbensà la
regenza d’auzar la deducziun per immo-
biglias abitadas permanentamain sin il
maximum federal, pia da 30 sin 40%.

Tractament egual da
proprietaris e locataris

La regenza constatescha che tras l’impo-
siziun da taglia sin la valur da l’atgna lo-
caziun vegnia cuntanschì d’ina vart che

la taglia vegn imponida tenor la capaci-
tad economica e da l’autra vart che las
proprietaris ed ils proprietaris d’abita-
ziun vegnan tractads en moda giuridica-
main eguala sco ils locataris. Per il Gri-
schun haja questa taglia dentant er ina
muntada centrala pervia da las abita-
ziuns secundaras cunquai ch’il substrat
da taglia necessari po uschia vegnir gene-
rà tar las immobiglias da vacanzas.

Pretensiuns betg correctas
En l’incumbensa è vegni fatg valair che
las valurs da l’atgna locaziun sajan cre-
schidas massivamain ils ultims onns e
ch’ellas sajan plinavant sa distanziadas
fermamain dals tschains da locaziun ef-
fectivs. Tenor la regenza èn tuttas duas
pretensiuns betg correctas. Las valurs

bruttas da l’atgna locaziun sajan s’aug-
mentadas parallelmain cun l’augment
dal dumber d’immobiglias duvradas
sez.

Il tribunal federal pretenda ina impo-
siziun da taglia per l’atgna locaziun d’al-
main 60% dal tschains da locaziun dal
martgà. Las valurs da l’atgna locaziun en
il Grischun vegnian actualmain stimadas
mo mintga 10 fin 15 onns ed in’adatta-
ziun pauschala da la valur da l’atgna lo-
caziun saja tranteren mo limitadamain
pussaivla. La soluziun pretendida da l’in-
cumbensa Casanova cunterfetschia al
dretg federal, scriva la regenza.

Sperditas da 6,9 milliuns
Er ord l’optica d’in tractament giuridica-
main egual da locataris e possessurs
d’atgna proprietad stoppia l’incumbensa
vegnir refusada. Ils locataris na possian
betg deducir da la taglia ils custs da loca-
ziun, els èn irrelevants per la taglia. Ils
possessurs d’atgna proprietad stoppian
declerar la valur da l’atgna locaziun, pos-
sian dentant era deducir cumplainamain
ils custs appartegnents per realisar il gu-
dogn (custs da mantegniment e tschains
da debits). «Sche l’imposiziun da taglia
sin la valur da l’atgna locaziun vegniss li-
mitada a 60 pertschient, senza ch’ils custs
per realisar il gudogn vegnissan limitads,
na pudess ins betg pli discurrer d’in
tractament guridicamain egual», conclu-
da la regenza.

Per ils motivs giuridics numnads e
perquai che l’imposiziun fiscala pli bassa
sin la valur da l’atgna locaziun chaschu-
nass in manco d’entradas da mintgamai
circa 6,9 milliuns francs per il chantun e
las vischnancas propona la regenza da re-
fusar l’incumbensa.

Era las abitaziuns
secundaras èn
suttamessas a la
taxaziun fiscala da
la valur da l’atgna
locaziun.

Studis istorics davart famiglias alpinas
Otgtschient onns migraziuns en valladas sur Martigny

■ (gsc) Las valladas alpinas han adina
puspè fatg trasmigraziuns. Quai resul-
ta da perscrutaziuns manadas dapi
strusch quaranta onns en la Val da
Bagnes, ina vallada da las Alps valle-
sanas che sbucca en la Val d’Entre-
mont a Sembrancher sur Martigny. La
vischnanca da Bagnes (7726 olmas), cun
282 km2, è la terza da la Svizra areguard
l’extensiun territoriala; ella era l’empri-
ma enfin a 2008, ma Tavau ha cuntan-
schì 284 km2 il 2009 suenter la fusiun
cunTain, e la vischnanca da Glaruna sid
è naschida il 2011 cun 425,8 km2. A
Sembrancher è domiciliada la chanzlia
dal «Centre Régional d’Etudes des Popu-
lations Alpines – Crepa»* organisà il
1990 sco uniun regiunala, ma naschì gia
il 1975 sco center per la retschertga da-
vart l’istorgia da Bagnes. Dapi 2006 col-
lavura il Crepa cun la Scola auta vallesa-
na (Sierre) e cun las universitads da Fri-
burg e Genevra. «Le Courrier» (Ge-
nevra) dals 4 da favrer 2014 deditgescha
l’entira pagina 3 a Jean-Charles Fellay,
chanzlist «bagnard» dal Crepa. L’artitgel

entschaiva cun ils pleds: «È il Vallais sim-
bol d’ina Svizra stataivla? Lez pregiudizi
è vegnì vaira antiquà dapi che Jean-
Charles Fellay e ses Crepa han entschavì
ad analisar minuziusamain l’istorgia da
las famiglias ‘bagnardas’. Ins resguardava
quellas pitschnas valladas alpinas sco
munds serrads che s’isoleschian. Ils stu-
dis dal Crepa mussan però che lur popu-
laziuns èn adina puspè sa maschadadas
(…) e che l’identitad vallesana è sa reno-
vada cun integrar las immigraziuns. Era
la Svizra è s’unida per part enturn ils pass
alpins. Las conclusiuns da Fellay e da sia
squadra cuntradin a l’ipotesa ch’il
squitsch exteriur smanatschia l’identi-
tad. El manegia che la populaziun svizra
na derivia betg d’umans stabels da vegl
ennà, mabain d’ina maschadada che du-
ria anc adina. Quai di el gist avant la vo-
taziun ‘cunter l’immigraziun da massa’».

Maschadadas constantas
L’autur dat lur il pled a Fellay: «L’uman
ha adina duvrà la migraziun per surviver.
Noss perdavants gievan davent per lavu-

rar, sperond ch’i vegnia lura meglier.
Blers na vesevan uschiglio nagin futur
pli. Las debattas d’oz davart migraziuns
politicas u economicas snegan il passà da
noss pajais. Mintga emigraziun reage-
scha ad in problem ed è a medem temp
ordvart greva. Ins na va betg davent
sch’ins n’ha betg ina persunalitad d’aven-
turier (…). Ins viagiava antruras pli
pauc, ma ins emigrava tuttina bler e na
turnava betg pli (…). En il Vallais, tran-
ter 1200 e 1600, hai dà ina vairamascha-
dada cun passa 800 schlattas; da quellas
avain nus perscrutà 130. Il 1639 cumpa-
ran ils emprims cudeschs da baselgia [‘re-
gistres paroissiaux’]. Bleras schlattas èn
svanidas, (…)ma autras èn vegnidas a las
remplazzar (…). L’impediment princi-
pal era il possess funsil (…). La glieud
vegnida a star qua, senza laschar enavos
cumprovas da marida e da mort, è sim-
plamain svanida senza laschar fastizs
(…). En famiglias cun pauc terren e funs
maridava mo in uffant, e quai enfn a
l’entschatta dal 19avel tschientaner. Lur
èn las cundiziuns da viver sameglieradas,

ed il dumber da maridas per famiglia è
creschì. Pertge? Forsa perquai ch’il tar-
tuffel è arrivà il 1796 sco vivonda da basa
(…). Ils immigrants vegnivan cunzunt
da dus intschess, la regiun dal Lai da Ge-
nevra e perfin da la Bassa, lura l’Italia tras
l’auta Val d’Entremont, mo quai cun-
zunt davent dal 19avel tschientaner
(…). La baselgia catolica determinava
per gronda part la vita sociala. Tschien-
taners da ritus, il chalender liturgic, las
stagiuns ed ina lavur stretgamain colliada
cun il terratsch, tut quai integrava la
glieud vegnida per star.»

Il Vallais chantun svizzer
Il chantunVallais è naschì il 1815. Fellay
rapporta: «Tranter 1816 e 1818 èsi vegnì
pli fraid pervi da l’explosiun d’in vulcan
en Indonesia (…). Quai ha fatg donn a
l’economia. Il 1819 èn ils emprims emi-
grants partids per la Brasilia [lezza giada
reginam unì cun il Portugal], da Bagnes
var trenta (…). Davent da 1839 èn emi-
grants partids per ils Stadis unids e l’Ar-
gentina; da la Val d’Entremont èn ids en

trenta onns passa 800, 10% da la popu-
laziun totala. Lezza giada han las valladas
pers glieud en cumparaziun cun il plaun
dal Rodan (…): Lez han ins arginà il
1850 (…). La forza da la cultura locala e
la gronda coesiun sociala, colliadas cun
las cundiziuns da viver determinadas da
terratsch e clima, mainan oz ils immi-
grads a s’assimilar (…). Ma il Vallais na
dessi senza ils esters. Il 1910 han ils En-
glais bajegià la viafier che maina qua da
Martigny. Il turissem han Vadais, Ge-
nevrins ed esters mess ad ir. Ils projects
da viafiers e da mirs da serra èn naschids
qua, ma daners ed organisaturs èn ve-
gnids d’utrò.» Entasum la Val da Bagnes
è situà il lai da serra da Mauvoisin; il mir
han ins eregì 1958 ed auzà 1991. Las re-
tschertgas da Fellay pudessan inspirar
perscrutaziuns sumegliantas en valladas
grischunas.

* Adressa: Rue Saint-Honoré 14, 1933 Sembran-
cher/VS. Telefon: 027 785 22 26 e 027 785 22 20.
Vischnancas commembras: Bagnes, Bourg-
Saint-Pierre, Bovernier, Finhaut, Liddes, Orsiè-
res, Salvan, Sembrancher, Trient, Vollèges.

